CONTIDOS COMPLEMENTARIOS

SALA DE ARQUEOLOXÍA

MUSEO MUNICIPAL DE VIGO “QUIÑONES DE LEÓN”

PRIMEIRO SECTOR: PREHISTORIA
A PREHISTORIA

A Prehistoria é o longo período de actividade humana anterior á Historia que é coñecido a través da Arqueoloxía. 
Ao longo desta etapa van creándose novas necesidades e tamén as solucións acadadas para as satisfacer, os asentamentos son cada vez máis estables, comézase a conservar e preparar alimentos como o cereal, realízanse monumentos funerarios co desexo de que perduren no tempo, nace a arte rupestre e emprégase o metal como elemento de prestixio e probablemente tamén de poder.

VITRINA A1

As primeiras ferramentas
Paleolítico (120 000 a. C.)
É unha etapa marcada pola obriga de mudar de lugar conforme ás estacións e á existencia dos recursos para o sustento (nomadismo). O home adáptase ao territorio sen facer nel apenas cambios. 

Unha das maiores conquistas neses primeiros tempos foi construír ferramentas de pedra (para cortar, raer, machucar, traballar a madeira, despezar a caza...) que constitúen, en moitos casos, a única proba da existencia destas poboacións.

Moitos dos útiles deste período conservados no museo corresponden ás etapas máis antigas e proceden de diversas zonas do municipio vigués e comarca. Todos son resultado de achados casuais a excepción dos preto de 3000 útiles procedentes do único xacemento escavado: As Gándaras de Budiño (O Porriño). Os traballos arqueolóxicos, realizados nos anos 60 do século pasado, permitiron documentar no lugar un asentamento no que se fixeron fogares e realizáronse labores de talla.
VITRINA A2

Pescadores e mariscadores

Mesolítico (7000 a. C.) 
O mesolítico é un período de transición entre o paleolítico e o neolítico no que se produce un importante cambio climático que provoca que o home teña que procurar novos recursos alimenticios ante a escaseza de animais que emigran a zonas máis frías. O clima máis quente permítelle un aproveitamento intensivo do litoral mariño. 

Os útiles característicos desta etapa son os picos, que segundo algúns investigadores serviron para despegar as lapas das rochas. A presenza de pesos de rede, poutadas, fai pensar tamén no uso de redes para a pesca.

No museo existe unha importante colección de útiles deste período procedentes dos xacementos máis representativos desta etapa (Camposancos, na Guarda, e Áncora en Portugal) reunidos e doados por D. José María Álvarez Blázquez e D. Pedro Díaz.

VITRINAS A3/A4 

CHEGOU A CERÁMICA / TUMBAS MONUMENTAIS

Neolítico (4000 a. C.)  
O Neolítico é unha etapa complexa e de grandes cambios: iníciase a agricultura, a gandería, a invención da cerámica e a realización dos primeiros enterramentos. O home faise así un lugar no territorio modificando a paisaxe no seu proveito. 

As poboacións establécense durante períodos máis longos xunto ás terras que cultivan. Non obstante, terán que seguir mudando de lugar pois as técnicas agrícolas esgotan axiña os solos. 

O descubrimento da cerámica (arxila cocida) permite facer recipientes moi resistentes, que poden conter líquidos e pórse ao lume para cociñar alimentos contribuíndo a variar as condicións de vida. 

Os enterramentos en túmulos infórmannos da distribución desas primeiras comunidades campesiñas e, os enxovais deixados neles, proporciónannos a maior parte da información que temos desta etapa por ser os asentamentos de materiais perecedoiros. 

Nos montes que delimitan o municipio vigués atopáronse preto de corenta túmulos megalíticos.

VITRINA ???

UTILÍZASE O METAL

Calcolítico (2000 a. C.)
O calcolítico é un período no que se empezan a rexistrar cambios sociais e económicos atribuídos á utilización do metal (cobre, ouro, prata) polo poder social que lle outorga a quen o posuía. 

A este período corresponden algunhas das modificacións que se realizan nos enterramentos tumulares, diminuíndo o tamaño das cámaras. Nos enxovais rexístranse novos tipos de cerámica como o vaso campaniforme ou a tipo Penha. 

Neste momento realízanse os petroglifos, manifestación propiamente galaica e característica da zona costeira. No municipio de Vigo hai catalogadas máis dun centenar de rochas con insculturas.

VITRINA A-4 MESA CENTRAL

CON VISTAS AO ATLÁNTICO

Idade do bronce (1800 a. C.)

Os enterramentos en cista (con enxovais compostos de obxectos de metal, armas e adornos) interprétanse como o reflexo dunha etapa na que se afianza o uso do metal, a xerarquización da sociedade e o desenvolvemento económico.

A demanda de metais (estaño) no Mediterráneo podería ser a causa de que xurdan establecementos en toda a costa atlántica europea vinculados ao comercio do metal e, a través deles, se incorporen no noroeste peninsular novas ideas e tecnoloxías procedentes do Mediterráneo. Esta conexión atlántica remata coa introducción do ferro e co control comercial dos fenicios. 

Na etapa final (bronce atlántico), no ámbito das Rías Baixas, aparecen depósitos ou acubillos de machados de talón sen sinais de uso que poderían ter relación co intercambio económico que se estableceu na costa atlántica nese momento. A estes depósitos tamén se lles atribúe un posible carácter simbólico.
SEGUNDO SECTOR: CULTURA CASTREXA
CULTURA CASTREXA

(S. VII a. C. - I d. C.)

Durante a idade do ferro (Protohistoria), as novidades incorporadas na etapa final da idade do bronce posibilitarán que as comunidades do noroeste peninsular se asenten de forma estable en poboados que reciben o nome de castros. Neles configúrase unha cultura propia denominada Cultura castrexa (600 a. C. ao século I d. C.).

Os castros están formados por un conxunto de vivendas circulares emprazadas en lugares de fácil defensa e individualizados na paisaxe con parapetos, foxos e murallas. No seu contorno desenvólvense as actividades para a procura de alimentos (agricultura, gandería, pesca, caza e recolección) e no seu interior, as actividades artesanais (metalurxia, tecido ou elaboración de cerámica). 
Consérvase no museo un amplo repertorio de obxectos pertencentes a todas as fases da cultura castrexa procedentes dun gran número de asentamentos  que documentan os diferentes aspectos da vida cotiá dos seus poboadores. Algúns destes obxectos presentan singularidades que os converten en referentes tipolóxicos ou documentais da súa tipoloxía.

VITRINA B1

Como se alimentaban as xentes dos castros?

A agricultura era a actividade económica máis importante, realizábase nos terreos próximos aos castros, con ferramentas de ferro semellantes ás tradicionais (fouces, sachos, etc.) e probablemente tamén co arado. Os alimentos obtidos eran fundamentalmente os cereais (trigo, cebada e millo miúdo), leguminosas (chícharos e fabas) e mais verzas.

A agricultura combinaba diferentes cultivos e completábase coa recollida de landras das que, como dos cereais, se obtiña fariña despois da moenda en muíños de man. 

Segundo as zonas, a gandería é unha práctica igual de importante cá da agricultura. A cabana gandeira estaba composta en maior número por ovellas, vacas e porcos. Da ovella obtíñase la, carne e leite; da vaca aproveitábase primeiro o leite e xa adulta a carne e o coiro, e os porcos e xabarís déixanse medrar ata a idade adulta para conseguir carne e graxa.

No litoral a dieta é máis variada: a recollida de moluscos (ameixa, berberecho, mexillón, lapa, ostra, vieira, etc.) compleméntase coa pesca (con rede ou con anzol) de numerosas especies das que se conservan restos de espiñas e ósos. 

VITRINA B2

Onde preparaban os alimentos?

A cerámica acada neste momento un gran desenvolvemento, non só na súa elaboración senón tamén na variedade de formas e decoracións. Os cacharros máis representativos e característicos son os que debuxan un ese no perfil.

Os recipientes podían poñerse directamente sobre a lareira quente ou pendurados das asas (como as bandexas de asas interiores). Neles asábanse e cocíanse tanto peixes como carnes e realizábanse con probabilidade caldos coas verzas, purés de fabas e papas de cereais.

A decoración realízase co cacharro aínda fresco (con incisións, impresa con matrices, plástica, etc.) pero nunca pintada. Nos últimos séculos elabóranse recipientes de tamaño reducido, fontes de asas interiores ou exteriores, e os que están decorados presentan un gran repertorio de técnicas e motivos.

VITRINA B3 

Cal era o significado de...?
Un mundo de crenzas debeu dirixir a existencia dos pobos neste momento. Coñecemos algúns dos seus deuses pola continuación do culto en época romana ou a través da mención que destes se fai nas fontes clásicas. A pesar de que descoñecemos a case totalidade das prácticas realizadas e os seus significados, o que permitiría achegarnos ao coñecemento mitolóxico e ás relacións establecidas entre os deuses e as xentes, consérvanse pezas que poderían terse usado en rituais ou ofrendas.

Algúns obxectos, como os adornos persoais, é posible que tivesen unha simboloxía á que é difícil achegarse. Un anel, un colar de doas... poden ter un significado semellante ao que hoxe poden ter unha pulseira de pedida, unha alianza, unha cruz... Outros, un contido propagandístico e político, e moitos posiblemente un simple sentido protector.

VITRINA B4

Como vestían e adornaban o corpo?

A condición dos solos ácidos de Galicia non permite que se conserven restos dos tecidos pero si algúns dos instrumentos empregados na súa elaboración. As fontes escritas dinnos que os habitantes dos castros vestían de negro e levaban unha túnica ata os pés (sagum) coa que durmían no chan, en leitos de palla. 

Os tecidos empregados eran de la ou liño, ambos os dous documentados dende o neolítico.

Unha vez obtida e peiteada a fibra, colocábase nun pau aberto (roca) de onde se ía sacando para enrolalo nas coxas. O fío que resultaba ía enrodelándose no fuso para facer unha bobina. Para isto, o fuso levaba na parte inferior unha peza (fusaiola) que co seu peso e forma lle facilitaba a tensión do fío, sostiña a fiada e mantiña a velocidade do xiro. 

O tecido realizábase en teares verticais de madeira; deles consérvanse as pesas que tensaban os fíos da urda. 

O adorno

Na vitrina móstranse tamén algúns dos adornos que se recuperan coa actividade arqueolóxica: as doas de pasta vítrea (introducidas no noroeste polos comerciantes púnicos); colgantes de bronce con forma de fuso e de trompeta; restos dun colar ríxido e dunha pulseira.

Os elementos máis variados e abundantes son as fíbulas. Servían para suxeitar a roupa (o sagum) ao xeito dos imperdibles actuais. Algunhas, como a do tipo Golfo de León, están feitas dunha soa peza e pertencen á etapa de formación da cultura dos castros.

SEGUNDO SECTOR MESA CENTRAL

O CASTRO DE VIGO (s. III a. C.- III d. C.)

O poboamento do Castro desenvólvese nunha primeira etapa prerromana que se inicia no século III a. C. e remata a finais do século I a. C. A ela corresponden unha gran parte dos obxectos que se mostran nesta sala: os restos da alimentación, moitos dos recipientes cerámicos, unha importante parte dos adornos persoais, os útiles empregados na elaboración dos tecidos, etc. A destacable presenza na sala de materiais procedentes deste poboado explícase pola continua investigación arqueolóxica nel realizada, da que resultaron tamén as máis de corenta estructuras habitacionais que quedaron ao descuberto. 

Xa nesta época prerromana ou indíxena iníciase o contacto cultural co mundo romano, a este momento pertencen os obxectos importados (romanos) mais, pouco a pouco, estes obxectos vanse impoñer en número sobre os castrexos (cerámica campaniense, ánforas itálicas, sigillata de diferentes procedencias, cerámica fina, moedas...). Nos séculos I e II d. C. o poboado está plenamente romanizado. A partir do século II e en relación co crecemento do vicus situado máis preto do mar, o castro comezará a súa decadencia. 

TERCEIRO SECTOR: ROMANIZACIÓN
ROMANIZACIÓN  (S  II  a. C - VI d. C.)

Coa romanización do noroeste peninsular, algúns feitos que antes non deixaran restos materiais, como a morte ou as crenzas, materialízanse ao adoptaren formas de expresión romanas. Un dos mellores exemplos acontece no santuario de Berobreo, no Facho de Donón (Cangas), onde se ofrecen aras (romanas) a un deus indíxena. Incorpóranse tamén deuses do propio panteón romano e xa nos últimos séculos do Imperio percíbese nos obxectos a introdución de novos ritos, como por exemplo a incorporación do cristianismo.

Os mortos entérranse en necrópoles con rituais propios da cultura latina: nomes e fórmulas para lle desexar ao morto un bo pasamento quedan rexistrados nas inscricións das estelas funerarias fincadas nas sepulturas. 

O Vigo romano

A partir do cambio de era vaise establecendo no litoral vigués unha poboación totalmente romanizada formando un vicus. Este núcleo, aínda en proceso de estudo, podía estar na zona ocupada na actualidade polo casco vello. Fóra deste, na zona do Areal, situábase unha gran necrópole á que pertence o impresionante conxunto de estelas romanas atopadas no ano 1953. Restos construtivos esparexidos pola cidade poderían apuntar a existencia de diferentes establecementos, algúns xa ben documentados (como unha das necrópoles), instalacións para a extracción de sal e factorías para a elaboración de salga. Tamén, diseminados por toda a franxa litoral, existen unha serie de establecementos residenciais e económicos (villae) vinculados á actividade comercial e pesqueira. Unha das villae mellor conservadas e coñecidas é a de Toralla aínda en proceso de investigación. A presenza nela de materiais de importación moi luxosos indícanos a existencia dunha poboación cun elevado nivel económico.

A actividade portuaria debeu estar en consonancia con esta actividade xeral e así se desprende dos materiais atopados procedentes das zonas máis afastadas do Imperio.

OPCIÓNS

1. NA COCIÑA E NA MESA. NOVOS RECIPIENTES

2. UN MAR DE CONTACTOS. O COMERCIO

3. PARA PRIVILEXIADOS.

4. A VIDA NA MORTE. OS ENXOVAIS FUNERARIOS

5. A VILLA DE TORALLA

6. ELEMENTOS CONTRUTIVOS

7. A NECRÓPOLE DO AREAL

8. A OLIVEIRA, TEIS

VITRINA C1 

NA COCIÑA E NA MESA. NOVOS RECIPIENTES

Coa romanización incorpóranse os servizos de mesa (pratos de cerámica, vasos de vidro...) Ás veces utilízanse xa nun espazo independente da cociña, o comedor ou triclinium. A variedade de formas, en relación aos diferentes usos, increméntase: grandes vasillas de almacenaxe (dolia) permiten a acumulación de existencias, bandexas con recubrimento interior son usadas como as actuais tixolas, etc. Da chamada cerámica común, por ser xeralmente de produción local, realízanse numerosos recipientes destinados nunha gran parte a dar servizo á cociña pero tamén á mesa, nalgúns casos dunha gran calidade. Algunhas das formas son imitacións das cerámicas consideradas de luxo como a sigillata, coa que chega a ter unha gran competencia. A produción cerámica deste momento realízase case de forma industrial (incorpórase o torno, os moldes, etc) e só os recipientes de gran tamaño seguen a facerse de xeito manual.

VITRINA C2

UN MAR DE CONTACTOS
Os envases de almacenaxe e transporte (ánfora) e as moedas son, xunto coas vaixelas de mesa, os obxectos dos que obtemos máis información sobre o comercio, pois permiten coñecer o seu lugar de fabricación e o seu uso. A gran maioría das ánforas viñan cargadas con viño do sur peninsular; un dos moitos barcos que o transportaban afundiu en Cabo de Mar (Vigo) e deixou a súa carga esnaquizada no fondo da ría. Estes envases podíanse marcar para identificar o taller e tamén para o control da mercadoría. Na vitrina móstranse algúns exemplos de ánforas con marcas dos dous tipos, xunto cunha das tapadeiras utilizadas para pechar os envases. Exponse tamén un exemplar das primeiras ánforas que chegan a Vigo, procedentes de Italia, e un das últimas, procedentes de oriente.

Polas rutas comerciais romanas espállanse tamén as ideas, e así é como chega o cristianismo a occidente nos últimos séculos do Imperio, e con el novos obxectos con motivos alusivos á nova relixión.

VITRINA C3

PARA PRIVILEXIADOS

En plena romanización as xentes máis ricas, grazas ao florecente comercio que posibilita a exportación dos excedentes que se producen, acceden a produtos de calidade importados doutras zonas do Imperio ou realizados nos obradoiros da península.

Nesta época abundan os obxectos de vidro, nun primeiro momento importados e despois de produción local. A técnica de elaboración empregada é o soprado: en burbullas para os máis antigos e en moldes para os máis recentes.

No servizo de mesa, o produto de luxo por excelencia segue a ser a terra sigillata (cerámica de característico verniz vermello feita con molde). Segundo o momento, importaranse de diferentes lugares e obradoiros; nos últimos séculos, da Galia, de Focea, Chipre e do norte de África (Cartago).

Un dos maiores privilexios é a escritura. Por esta razón, nesta vitrina exponse un stilus, instrumento para escribir (coa parte apuntada) nunha pequena táboa de cera que permitía (co extremo plano) corrixir achandando os sucos escritos.

Os xogos de mesa acadan nesta época un gran desenvolvemento, malia a escaseza de restos atopados en Vigo. Por esta razón mostramos na sala un dado de xogo pertencente ás coleccións que o museo ten doutras zonas peninsulares. 

VITRINA C4

PARA VIVIR NA MORTE. OS ENXOVAIS FUNERARIOS
Cando chegaba a morte, algunhas persoas eran enterradas con diferentes obxectos que constitúen o enxoval funerario. Os que aquí se mostran pertencen a tumbas de inhumación de tipos diversos (en fosa, de muretes de pedra, feitas con tellas ou ladrillos...) da necrópole do Areal, utilizada dende o século II ao VI despois de Cristo.

Nos enterramentos é frecuente a presenza de obxectos de cerámica de pequeno formato, como xerriñas e vasos ou gobeletes. Algúns deles é posible que fosen só para os mortos, pois non adoitan atoparse fóra das necrópoles.

Máis excepcional é a presenza de colares nas tumbas, dos que mostramos algúns exemplares realizados con doas de pasta vítrea, pedras de cores, e tamén un que pode ser de ámbar.

TERCEIRO SECTOR MESA CENTRAL1

A VILLA DE TORALLA (s. IV - V d. C.)

As villae son asentamentos rurais que combinan o carácter habitacional (a casa propiamente dita) con algunha actividade económica. A de Toralla (Oia, Vigo) é unha das máis importantes de Galicia polo estado de conservación e de estudo en que se atopa. Os restos de obxectos de luxo atopados nela testemuñan o elevado nivel económico dos seus moradores. 

A actividade principal da villa era a obtención de sal. Crese que a produción se engadiría á doutras instalacións semellantes no litoral vigués e mesmo podería atender as demandas das villae veciñas, como a do Fiunchal, dedicadas á salgadura. 

Estivo en uso nos séculos IV e V d. C., período ao que corresponden os numerosos e variados materiais  recuperados. Entre eles cómpre salientar unha vasilla pintada de gran tamaño situada na porta da vivenda, na que se representan deseños figurativos e xeométricos. 

A parte residencial da villa tiña unhas termas privadas con pequenas piscinas que mantiñan a temperatura da auga a través dun sistema de columniñas por debaixo do piso por onde circula o aire quente (hipocaustum). O baño posuía un fermoso mosaico que se esnaquizou ao se afundiren as columnas que sostiñan o piso, pero consérvanse numerosos fragmentos onde se poden apreciar motivos vexetais e entrelazados.

TECEIRO SECTOR MESA CENTRAL 2

A CONSTRUCIÓN
Un dos cambios máis salientables que se perciben nos castros en época romana é a introdución da cuberta de tella, utilizada nas novas construcións de ángulos rectos. O tellado romano fórmase coa combinación de tellas planas (tegulae) unidas por tellas curvas (imbrices). Nos asentamentos romanos aparecen ademais outros elementos novos como son as tégulas perforadas para a canalización da chuvia, as canles, ou os ladrillos. Os que aquí se mostran pertencen á Oliveira (Teis, Vigo) e posúen a singularidade de teren gravados que foron interpretados como signos zodiacais.

A tegula, ademais do seu uso en edificacións, utilízase secundariamente para a realización de tumbas (as da vitrina proceden da necrópole da Illa de Toralla). Frecuentemente teñen marcas ou dixitacións (feitas cos dedos) e ás veces mesmo pegadas de animais.

TERCEIRO SECTOR CONXUNTOS EXENTOS

A NECRÓPOLE DO AREAL (s. II - VI d. C.)

Vigo cambiou a súa historia o 17 de marzo de 1953 cando, ao realizar a cimentación dun edificio na rúa Pontevedra, se recuperou unha excepcional colección de estelas funerarias romanas, a máis importante de Galicia. 

Un extenso grupo de estelas e unha ara (do século II d. C. ) foron desprazadas, na idade media, dunha necrópole próxima para salvar o paso sobre un terreo anegado. O feito de que a maioría fosen postas coa inscrición e relevos cara abaixo permitiu que se conservasen. 

Sabemos que ao Vigo romano se desprazaban familias enteiras, pois algunhas das persoas ás que fan referencia os epígrafes procedían de Clunia (Coruña do Conde, Burgos). Así, o conxunto vigués participa das características propias das estelas do grupo galaico-romano, aínda que reflicte gustos de zonas máis urbanizadas como a cluniense.

As estelas, fincadas na terra na cabeceira da tumba, foron xa reutilizadas nos séculos seguintes, como sinala a aparición dun fragmento que formou parte dunha tumba posterior.

A este singular achado súmase en anos máis recentes a aparición de numerosas tumbas na rúa Hospital (actual Inés Pérez de Ceta), entre as que cómpre destacar os enterramentos infantís que utilizan as ánforas como cadaleitos. Este tipo de enterramento é frecuente no mundo romano, mais en Galicia é excepcional, sobre todo a ánfora oriental con restos do neno que nela foi enterrado.
TERCEIRO SECTOR 

A OLIVEIRA

A mediados do século pasado, ao se realizar un desmonte de terra no lugar da Oliveira (Teis, Vigo), apareceron importantes restos romanos, tales como ladrillos gravados (na vitrina de elementos construtivos), tambores de columnas e unha pía olearia (no exterior do museo) xunto con dúas basas e un morteiro (na sala), así como outros materiais frecuentes, como os muíños de man, tégulas ou ánforas. 

Pénsase que podería ser unha villa ou factoría pola prensa oleica topada, o único exemplo aparecido en Galicia. Tamén se apuntou a posible relación da obtención de aceite e do cultivo da oliveira en Vigo na antigüidade coa actividade que daría nome ao lugar. Así e todo, deberían de aparecer en Vigo máis restos de pequenas lámpadas de aceite (lucernae), escaseza que, xunto coa das ánforas oleicas, se interpreta como a falta de consumo deste produto. 

Os materiais procedentes da Oliveira ás veces confúndense cos atopados en Ríos (Teis) pola proximidade física dos dous xacementos.

